
Dumonda Kreiliger concernent la saiv da protecziun cunter la selvaschina enturn il 

guaud da protecziun «Uaul Puzzastg»

Pervia da la populaziun da la selvaschina d'ungla (tschiervs, chamutschs, chavriels) memia gronda è il donn vi da la regiuvi-
naziun da l'Uaul Puzzastg en la vischnanca da Sumvitg uschè enorm, che la protecziun cunter lavinas, erosiun e sbuvadas n'è 

betg pli garantida per la fracziun da Surrein ch'è situada sutvart. Perquai sto l'entir guaud da protecziun vegnir circumdà ussa 
d'ina saiv ch'è 2,8 km lunga e 2,5 m auta e che chaschuna custs dad 1,44 milliuns francs, quai per tegnair davent la selvaschina 

da questa surfatscha. Uschia duai la varietad da plantas necessaria puspè pudair crescher. 90 pertschient dals custs duai il chantun 
surpigliar, in conclus respectiv da la Regenza manca anc. 

Cun gronda maioritad ha la populaziun da Sumvitg approvà la construcziun da la saiv da protecziun cunter la selvaschina en las 

votaziuns da quest atun.  

Gia il 1989 han expertas ed experts fatg attent, che las prestaziuns da protecziun sajan periclitadas pervia dal grond squitsch tras 
donns da selvaschina. Bleras retschertgas en il program chantunal dals donns da selvaschina conferman quai fin oz. En il conturn 

da 10 km enturn l'Uaul Puzzastg datti var 8 zonas da paus e 10 asils da selvaschina, che schanegian la populaziun da selvaschina 
e che permettan a tala da crescher. Ultra da diversas mesiras forestalas han gì lieu chatschas prioritaras en quest territori. En la 

regiun èn plinavant s'etablids ils dus trieps da lufs Stagias e Valgronda. Tuttina èsi oz necessari da construir ina saiv. 

Sin fundament da l'incumbensa Gasser (2020) publitgescha l'Uffizi da guaud e privels da la natira en moda precauta la situaziun 
actuala dals donns da selvaschina. Sin circa in terz da la surfatscha da guaud dal Grischun, ch'è vegnida giuditgada, èsi uschia 

evident che la situaziun è cumparegliabla cun quella en l'Uaul Puzzastg. Latiers tutgan per exempel guauds da protecziun sco 
quel en il Mesauc sur la A13, en il Partenz sur la N28 ubain il «Schwarzwald» sur Cuira. En vista a la midada dal clima è quai 

spezialmain gravant.  

Sco consequenza da questa perspectiva inquietanta ha la Regenza deliberà ils 13 d'avust 2021 la «Strategia concernent il spazi 
da viver guaud-selvaschina 2021». Da far ina saiv enturn entirs guauds n'è BETG in element da questa strategia. La strategia 

duai vegnir verifitgada il 2026. 

Las sutsegnadras ed ils sutsegnaders tschentan las suandantas dumondas a la Regenza: 

1. Pertge è resultada la situaziun actuala sfurzada, malgrà las mesiras forestalas, la chatscha prioritara ed ils programs d'obser-

vaziun intensivs, finanziads dal maun public?
2. Co vegni garantì, ch'i na stoppian betg vegnir construidas ulteriuras saivs enturn guauds da protecziun?

3. En vista a quest pegiurament da la situaziun dals donns da selvaschina – ch'i sto vegnir construì ina saiv enturn in guaud da
protecziun – èsi necessari da verifitgar e d'adattar immediatamain la «Strategia concernent il spazi da viver guaud-selva-

schina 2021»?
4. Na stuess la chatscha en il territori Puzzastg betg vegnir intensivada ulteriuramain, per proteger er ils guauds en ils conturns

e per avair ina populaziun da selvaschina adattada suenter che la durada da vita da la saiv è scadida?

Cuira, ils 5 da december 2024 

Kreiliger, Natter, von Ballmoos, Atanes, Bachmann, Bardill, Baselgia, Biert, Bischof, Bleuler-Jenny, Buchmann, Cahenzli-
Philipp, Danuser (Cuira), Degiacomi, Dietrich, Gartmann-Albin, Gredig, Holzinger-Loretz, Kaiser, Maissen, Mazzetta, Michael 

(Donat), Müller, Nicolay, Pfäffli, Preisig, Rettich, Rusch Nigg, Rutishauser, Said Bucher, Schutz    


